Cnoi Cil gyda Ben


Ysgrifen y Nos
Roedd hi’n noson dywyll yn Sydney, Awstralia ac roedd pawb oedd ag unrhyw synnwyr yn cysgu’n sownd yn eu gwelyau.  Ond byddai unrhyw berson oedd dal yn effro ac yn edrych allan o’r ffenest wedi gweld golygfa od: dyn byr, digon cyffredin yr olwg, yn plygu lawr bob rhyw hyn a hyn ac yn sgwennu mewn sialc ar y pafin.

A phan wawriodd y diwrnod newydd, un gair oedd ar wefusau pobl wrth iddyn nhw fynd i’r ysgol ac i’r gwaith: y gair ‘eternity’, neu tragwyddoldeb.  Roedd y gair, mewn ysgrifen daclus, melyn i’w weld ar draws y ddinas, ond pwy oedd y tu ôl iddi?

Enw’r dyn gyda’r sialc yn ei law oedd Arthur Stace.  Un nos Sul ym 1932 roedd o wedi mynd i mewn i eglwys yng nghanol Sydney.  Roedd wedi gwneud llanast o’i fywyd oherwydd problem alcohol.  Doedd dim gobaith ganddo o newid ei hun, ond yn yr eglwys yna fe glywodd am Iesu Grist ac ar ddiwedd y gwasanaeth gofynnodd iddo ei wneud yn berson newydd sbon.

Roedd y gwahaniaeth yn ei fywyd yn drawiadol.  Ychydig wedi hynny fe glywodd pregethwr yn sôn am yr hyn sy’n digwydd i ni ar ôl i ni farw.  Dwedodd bod angen i bawb feddwl am dragwyddoldeb, pan fydd pob un ohonom ni unai gyda Duw yn y nefoedd neu yn dioddef ei gosb.  Meddai’r pregethwr, “O na fyddai’r gair yna wedi ei hysgrifennu’n fawr ar hyd strydoedd Sydney.”

Aeth yr her yna yn syth i galon Arthur Stace.  Teimlodd fel petai Duw yn ei annog i wneud beth bynnag y gallai i atgoffa pobl am bwysigrwydd adnabod Iesu.  Am flynyddoedd lawer doedd neb yn gwybod pwy oedd y dyn dirgel oedd yn sgwennu’r gair trawiadol ym mhob rhan o’r ddinas.  Doedd Arthur Stace ddim am ddenu sylw i’w hyn.  Ei obaith fwyaf oedd y byddai pobl yn meddwl o ddifri am y dyfodol ac yn dilyn yr Arglwydd roedd o’n ei garu cymaint.

